
Abstract. Introduction. One of the places where the traditional way of building wells has been 

preserved is the area of the Naryn Sands in the Kazakh western lands. The following traditional types 

of strengthening the walls of wells are common in the region: weaving from willow bundles; 

weaving a fence of wicker rods in the form of four walls; construction of a two-level log house from 

willow bundles and wood; construction of walls of a pine log house in the form of squares or 

pentagons; strengthening with weaving from gingil. Goals and objectives. The extraction of 

groundwater characteristic of the area by the traditional method, fixing the wall of the well by the 

traditional method, demonstrating the reconstruction of the well in the residence "Khan Ordasy" by 

scientific processing. Results. The first well, located in the residence of Zhangir Khan (1823–1845) of 

the Bukey Horde, was put into operation on June 6, 2019, and the second ― on August 13, 2019. The 

peculiarity of the reconstruction of the wells is that it was carried out without the use of modern 
technologies. Both wells were dug in the traditional way, characteristic of the region, their walls were 

reinforced with pine wood and put into operation. Conclusions. Reconstructions of the walls are in an open 

exhibition on the territory of the «West Kazakhstan Regional Historical, Cultural, Architectural and 

Ethnographic Museum-Reserve «Khan Ordasy». To extract well water, a hanging chigir, typical for the 

region, was installed. Reconstructions of wooden buckets for drawing water from a well and a wooden 

saptyayak ladle were also made using the traditional woodcarving method. A chemical analysis of the 

well water of the first walls was carried out and the results were transferred to the museum fund. 

Аңдатпа. Кіріспе. Дәстүрлi әдiспен құдық қазу iсiнiң сақталған аймағының бiрi қазақ жерiнiң 

батысын алып жатқан Нарын құмдары ареалы. Өңiрде дәстүрлi құдықтың қабырғасын бекiтудiң 

келесiдей типтерi қалыптасқан: тал немесе шiлiктен жасалған буманы ширата қондыру; тал 

шыбықтарынан шарбақ жасап құрсаулау; тал бума мен ағаш сұрыптан екi деңгейлi шеген 

салу; қарағай кесiндiлерiмен сұрыптап, төрт бұрыштап немесе бес бұрыштап кiрiктiрiп көтеру; 

жыңғыл шыбықтарын өрiп бекiту. Зерттеудің мақсаты және міндеттері — Өңірге тән 

жерасты грунт суын дәстүрлі әдіспен шығарып, құдық қабырғасын дәстүрлі әдіспен бекітуді 

далалық практикалық әдіспен фиксация жасау, «Хан Ордасы» резиденциясында болған 

құдықты қайта қалпына келтіруді ғылыми өңдеу арқылы таныту. Нәтижелер. Iшкi Орда 

(Бөкей Ордасы) ханы Жәңгiр ханның (1823–1845) резиденциясы аумағында болған, уақытында 

Хан ордасын сумен қамтамасыз еткен бiрiншi құдық нұсқасы 2019 жылдың 6 маусымында, 

екiншiсi 13 тамызда пайдалануға берiлдi. Екi құдықтың қайта қалпына келтiрiлген 

нұсқаларының ерекшелiгi оның заманауй технологияның көмегiнсiз жасалуында. Олар 

жергiлiктi өңiрге тән дәстүрлi әдiспен қазылып, қабырғасы қарағай ағашы сұрыпымен бекiтiлiп, 

қолданысқа берiлдi. Қорытынды. Құдықтың қайта келтiрiлген нұсқалары «Батыс Қазақстан 

облыстық Хан Ордасы тарихи-мәдени, архитектуралық-этнографиялық музей-қорығы» 

алаңындағы ашық экспозицияда орналасқан. Құдық суын шығаруға сол өңiрдiң аймақтық 

ерекшелiгiне тән аспалы шығыр орнатылды. Құдықтан су алуға арналған ағаш шелектер, су 

iшетiн саптыаяқ қайта қалпына келтiрiлген нұсқалары да дәстүрлi ағаш ою әдiсiмен жасалды. 

Бiрiншi құдықтың суына химиялық сараптама жасалып, нәтижесi музей қорына тапсырылған.  

Абстракт. Введение. Одним из мест, где сохранился традиционный способ строительства 

колодцев, является ареал Нарынских песков в казахских западных землях. В регионе 

распространены следующие традиционные виды укрепления стен колодцев: плетение из ивовых 

связок; плетение ограждения из ивовых прутьев в форме четырех стен; строительство 

двухуровневого сруба из ивовых связок и дерева; сооружение стен сруба из сосны в форме 

квадратов или пятиугольников; укрепление плетением из жингила. Цель и задачи исследования 

― добыча характерных для района подземных вод традиционным методом, закрепление стенки 

колодца традиционным методом, демонстрация реконструкции колодца в резиденции «Хан 

Ордасы» путем научной обработки. Результаты. Первый колодец, располагавшийся в 

резиденции Жангир-хана (1823–1845) Букеевской орды был сдан в эксплуатацию 6 июня 2019 

года, а второй — 13 августа 2019 года. Особенность реконструкции колодцев в том, что она 

проводилась без использования современных технологий. Оба колодца были вырыты 

традиционным способом,  характерным для данного региона, их стенки были укреплены 

сосновой древесиной и введены в эксплуатацию. Выводы. Реконструкции колодцев находятся в 

открытой экспозиции на территории «Западно-Казахстанского областного историко-

культурного, архитектурно-этнографического музея-заповедника «Хан Ордасы». Для 

извлечения колодезной воды был установлен подвесной чигир, характерный для региона. 

Реконструкции деревянных ведер для черпания воды из колодца и деревянного ковша-саптыаяк 

также выполнены традиционным методом резьбы по дереву. Проведен химический анализ 

колодезной воды первого колодца и результаты переданы в музейный фонд. 

https://orcid.org/0000-0001-6180-4107
mailto:kartaeva07@mail.ru
https://orcid.org/0000-0002-0045-3398
mailto:yestay1@mail.ru
https://orcid.org/0000-0002-0572-5591
mailto:elina.altyn@gmail.com
https://orcid.org/0000-0001-6180-4107
https://orcid.org/0000-0002-0045-3398
https://orcid.org/0000-0002-0572-5591


Еdu.e-history.kz 2023. 10 (1) 

182 

Ключевые слова: Букеевская Орда. Ставка Джангир хана. Сруб из ивы. Сруб из сосны. 

Реконструкция.Музей-заповедник 

Для цитирования: Картаева Т., Даубаев Е., Алтынбекова Э. Практика реконструкции колодца в 

музее-заповеднике «Хан-Ордасы» // Еdu.e-history.kz. 2023. Т. 10. № 1. С. 179–193. (На каз.) DOI: 

10.51943/2710-3994_2023_33_1_179-193. 

Кiрiспе

Бөкей Ордасы (Iшкi Орда) хандығының қалыптасуы, дамуы тарихын қамтитын «Батыс

Қазақстан облыстық Хан Ордасы тарихи-мәдени, архитектуралық-этнографиялық музей-

қорығы» (бұдан әрi ― «Хан Ордасы» қорық-музейi) кешенiн Жәңгiр хан резиденциясы, Жәңгiр 

ханның «Қару-жарақ палатасы», Хан қорымы, Хан мешiтi ғимараты, Казначейство ғимаратында 

орналасқан Бөкей Ордасы тарихы музейi, Бөкей Ордасы халыққа бiлiм беру музейi, «Тұңғыш 

қазақ баспаханасы» музейi, Шәңгерей Бөкеевтiң мемориалдық музейi, Хан Ордасы ауылындағы 

ағаш кесінділерімен қапталған дәстүрлi тұрғын үйлер, Хан Ордасы өңiрiндегi қорымдар, 

зираттар, құлпытастар кешенiн қамтиды. Сонымен қатар Минай соры, Аралсор, Нарын қарағай 

тоғайы сияқты табиғат ескерткiштерi, Нарын құмдарындағы ескі қоныстар, қорымдар да қорық 

қызметкерлерінің зерттеу нысанында. Қорық-музей Батыс Қазақстан облысы, Бөкей Ордасы 

ауданы (аудан орталығы Сайқын), Хан ордасы ауылында орналасқан. Дәстүрлi әдiспен құдық 

қазу жүйесiнiң сақталған аймағының бiрi Каспийдiң солтүстiгi, БҚО, Бөкей Ордасы ауданы, 

Нарын құмдары екенi анық. Нарын құмдары елді мекендерінде суды дәстүрлі пайдалану 

әдістеріне далалық зерттеу 2018–2019 жылдары жаз айларында жүргізілді. 

Материалдар мен әдістер

Бiрiншi құдықтың қайта қалпына келтiру жұмыстары алдын-ала жүргiзiлген далалық

этнографиялық экспедициялар, «дерек кiсiлер», байырғы «құдықшылар» тобынан жиналған 

деректер, жергiлiктi шеген құдықтардың қолданыс аясына қатысты архивтiк құжаттар, жазба 

деректер негiзiнде жүзеге асырылды. Біз зерттеу нысанына алып отырған Нарын құмдарындағы 

жер асты сулары қорын геологиялық тұрғыда зерттеуге алғаш ден бұрған отандық ғалымның 

бірі геолог-гидролог У.М. Ахметсафин. Қазақстаннның жерасты су қорын есепке алу 

мақсатында жүргізген зерттеулері негізінде жазылған «К методике определения амплитуды 

колебания уровня грунтовыx вод в зоне действия магистральных каналов», «Подземные воды 

Западного Казахстана» атты мақалалары осы өңірдің қазіргі кезеңдегі жер асты су қорын, 

халық арасында таралған ауызша деректерді cалыстырып сараптауға ғылыми ақпараттың бірі 

болды (Ахметсафин, 1949a: 83–85; Ахметсафин, 1949b: 61–71). У.М. Ахметсафиннiң қазақ 

жерiнiң батыс өңiрiнде жүргiзiлген артизиан суларын зерттеу негiзiнде жасалған картасы 

(Карта прогноза, 1961); Батыс Қазақстан облысының мемлекеттiк архивiнде сақталған 

Фурманов, Жанқала, Орда аудандары колхоздарында дәстүрлi әдiспен қазылып, ағашпен 

сұрыпталған, аспалы шығар орнатылған құдықтарды есепке алу құжат қаттамасы қаралды 

(БҚОМА, 850-қ. 9-т. 118-iс. 200-бума). Лбещинск ауданында шахталы құдықтар орнату ісі 

құжаттары да жергілікті құдықтар есебін шығаруға негіз болды (БҚОМА, 761-қ. 10-т. 6-іс. 

1-бума. 1–12-пп). Орал өңiрi ауыл шаруашылығын сумен қамтамасыз ету жүйесi картасы

(БҚОМА, Карта условий, 1942–1944: 850-қ. 1-НІД-т. 11–1-іс. 2-бума) және Нарын құмдарында

жүргiзiлген геологиялық экспедициялар жазбалары қаралды. Нарын құмдарының жерасты су

қорының деңгейі алдын-ала зерттеу барысында гирогеологиялық «Прогнозные

эксплуатационные ресурсы подземных вод», «Гидрогеологическое районирование и степень

разведанности подземных вод» ғылыми базалар жазбаларынан қаралды (Национальный атлас,

2010: 44–47). ҚР Орталық Мемлекеттік Архивінде Бөкей Ордасы аймағында суды пайдалану

жүйесіне қатысты жазба деректер біз зерттеу нысанына алып отырған, қазіргі БҚО, Бөкей

Ордасы аумағы, Хан Ордасы ауылы, осы өңірдегі Нарын құмдарындағы елді мекендердегі 

суды пайдаланудың дәстүрлі жүйесін айғақтауға негіз болды (Водные ресурсы Казахстана, 

1958–1959; ҚР ОМА. 78-қ. 2-т. 378-іс. 2–3-пп). 

 Жәңгiр хан ставкасының 1827 жылы сызылған архитектуралық сызбасында көрсетiлген 

құдық орны Әл-Фараби атындағы ҚазҰУ, «Геоархеология» Халықаралық лабораториясының 

спутниктiк зерттеуi негiзiнде (шетелдік шақырылған ғалымдар Сала Ренато, Деом Жан-Марк 

бақылауы) қайта нақтыланды. Зерттеу барысында құдық орнында ХIХ ғасырмен салыстырғанда 

жерасты суының төмендеп кетуiне және тал-шiлiктiң қорғалуына байланысты қабырғасын 

ағаш сұрыппен сұрыптауға шешiм қабылданды. Жергiлiктi қолданыстағы дәстүрлi құдықтардың 

қабырғасын шегендеу әдiстерi Бөкей Ордасы ауданының Мат, Арыстанғайлы, Минай, Бисен 

елдi мекендерiнен зерттелдi. Бөкей ауданындағы жер-су, гидронимдер атауына қатысты 

далалық зерттеу кезінде жинақталған ауызша деректер жергілікті маман Қ.Ержанованың 

ономастикалық жазбаларымен салыстырылды (Ержанова, 2018). Сұрып үшiн жергiлiктi қарағай 

ағашы Бөкей Ордасы ауданы Орман шаруашылығы мекемесiнiң арнайы рұқсатымен 

құжаттамалары рәсiмделген соң кесiлдi (Картаева, Даубаев, 2019: 49–53).  

Талқылау

Нарын құмдарында құдықты дәстүрлі қазу әдісі

Өңірде жүргізілген этнографиялық зерттеулердің нәтижесінде құдықтың қабырғасын

шегендеудiң бес түрi тіркелді: 1) тал немесе шiлiк көктей шабылған күйi, жұмсақ кезiнде бума 

жасап, оны ширата отырып, көтерiп, ағаш қазықпен қондыру; 2) бiркелкелкi кесiлген тал 

шыбықтарын көк күйiнде қатар-қатар жайып екi жақ қапталынан қысып құрсау ағаш орнатады, 

төрт бұрыштап орнықтырып шығады, бұл құрсау-шарбақ шеген қатқылдау, әрi су өте таяздан 

өнетiн жерге салынады; 3) құдықтың түбiне тақтайдан төртбұрыштап сұрып салып, жоғары 

ернеуiне қарай тал буманы ширатып көтерген екi деңгейлi құдық; 4) қарағай кесiндiлерiмен 

сұрыптап, төрт бұрыштап немесе бес бұрыштап бiр-бiрiне кiрiктiре отырып көтеру; 5) жерi 

қатқылдау елдi мекендерiнде (БҚО, Жаңақала; Атырау, Маханбет) жыңғыл шыбықтарын жас 

кескен күйiнде бiр бiрiне кiрiктiрiп тоқымалап бекiту (Картаева, Бексейтов, 2019: 37–44). 

Нарын құмдарындағы елдi мекендерде ертеде табиғи су көзiн тек құдық сулары 

қамтамасыз еткен (Ахметсафин, 1949a: 83–85; Ахметсафин, 1949b: 61–71). Нарын құмдарында 

құм сусылдақ болғандықтан, құдық ауқымын, яғни диаметрiн кең, шашамен 3,5–4 м. етiп 

қазады. Қабырғасын тар етiп қазса, топырақ сусылдап, қазынды қайта көмiлiп қалуы мүмкін. 

Құм қабаты алынған соң, сазды қабат шығады. Құдық iшiне құдықшылар кезекпен түсiп 

күрекпен құмды сыртқа атқылып, ал құдық сыртындағы құдықшылар құдық ернеуiн салмақпен 

жапырып кетпес үшiн сол құмды жан-жағына жайып тұрады. Су көзi шығып өне бастаған 

уақытта шегеннiң негiзгi қабатын орнатып алып, шеген iшiнен үңгiп қазады. Құдық қазғанда 

алғаш өне бастаған суы, яғни өлi топырақпен бiрге шығатын лайлы су ― «қайыр су» деп 

аталады.  Қайыр судың алдында алғаш шып-шып етiп шығатын суды және осы алғашқы қайыр 

суды батыс өңiрiнiң кей жерiнде «жас» дейдi. Лайлы қайыр суды шелекке салып сырттағы 

құдықшыларға төгуге берiп тұрады. Құдық табанындағы өлi топырақ пен қайыр суды тазалаған 

сайын шегенiн аяқпен таптап отырғызып, тал шегемен немесе тал қазықпен құрсаулап 

бекiтедi. Қайыр суды лайлы өлi топырағымен бiрге тазарту жұмысы 3–4 күнге созылады. Лайлы 

қайыр су ауыр болады, шелекке бiр жiгiт салып берсе, екiншi жiгiт жоғары қарай шығарады, 

үшiншi жiгiт құдықтан алысырақ төгедi. Құдық басына төксе, жер жұмсақ, сусылдақ құмды 

болғандықтан қайыр судың салмағымен қабырға опырылып құлауы мүмкiн. Тал-шiлiктiң 

шыбықтары иiлгiш, өте жұмсақ келедi, бiр жерде шоғырланып өседi. Тал бұрау үшiн шыбықты 

ұзақ кептiрмей, жас жұмсақ күйiнде дайындайды.  

Нәтижелер

Дәстүрлi әдiспен жүргiзiлген реконструкция және далалық практикалық тәжірибе. 
Бөкей Ордасында Жәңгiр хан билiк құрған жылдары (1823–1845) атқарған игi iстерiнiң

бiрi Нарын құмдарында құдықтар жүйесiн қаздыртып, ел мен малды сумен қамтамасыз етудi 

күшейткен. Шартты түрде «№ 1-құдық» деп белгіленген құдық резиденцияның Жәңгiр хан 

сыздырған сәулеттік карта-схемасына түскен тарихи iзi орнынан қайта жасалды (Карта-схема, 

1827. 1-сурет). Резиденцияның сәулеттік сызбасын 1827 жылы 27 ақпанда Императорлық 

архитектуралық академияның академигі, Құрылыс комитетінің мүшесі Давид Висконти 

(1772–1838) Жәңгір ханның тапсырысымен сызған. Сәулеттік сызбаны Давид Висконти өз 

қолтаңбасымен бекіткен.  

1-cурет. Құдық көpcетiлген Жәңгip xaн Opдacының сәулеттік сызбасы. 27 ақпан, 1827 жыл.

«Хан Ордасы» қорық-музейi қоры 

[Fig. 1. Architectural drawing of Zhangir Khan's Headquarters with a well. 

February 27, 1827 Fund of the museum-reserve “Khan Ordasy”.] 

Құдықтың бiрi резиденцияның хас бетiнде (қазiргi таңда артқы жағы), ал екiншiсi Хан 

мешiтi тұрғызылған, Ақ Орда үйлер тiгiлген, бау-бақша егiлген алаңда, резиденцияның артқы 

алаңында орналасып, екi құдықтың да үстiнен уақытында ағаш шатыр тұрғызылған. Халық 

аузында сақталған дерек бойынша «№ 2-құдық», «Хан Ордасы» қонақтарын ауыз сумен 

қамтамасыз еткен, әрі Хан бағы мен Хан мешiтiне қызмет еткен. «Хан Ордасындағы жиын» 

атты фотоқұжаттағы этнографиялық деректер (Ақ Орда үйлер, дәстүрлi киiм үлгiлерi) Бөкей 

Ордасының саяси орталық қана емес, дәстүрлi қазақ қоғамының және алқалы жиынның ортасы 

болғанын айғақтайды (2-сурет). Резиденцияның аумағындағы құдықтар шамамен XIX ғасырдың 

соңына дейiн қолданыста болған, кейiн қолданыстан мүлдем шығып, шатыры құлатылып, 

құдықты көмiп тастаған. Бiрiншi қайта қалпына келтiрiлгенi резиденцияның тарихи 

уақытындағы артқы, шаруашылық алаңындағы (қазiргi таңда алдыңғы алаңы) құдық. Көлiк 

ретiнде қызмет еткен ат пен түйелердi суаруға осы құдық суы қолданылған.  

2-cурет. Хан Ордасындағы жиын. 2-54797. Қазақстан Республикасы Орталық мемлекеттiк кино-фотоқұжаттар  

және дыбыс жазбалар архиві қоры 

[Fig. 2. Meeting at Khan's Headquarters. Archival number 2-54797. Fund collection of the 

Central State Archive of Film and Photo Documents and Sound Recordings] 

Хан Ордасында болған зерттеушiлер мен саяхатшылар әкімшілік орталығы мен оның 

үстінен өтетін магистральды жолдарды да хатқа түсіріп отырған. Хан Ордасында дәстүрлі 

баспаналар қатар ағаш үйлер қатар қолданыста болған (Ханыков, 1847: 38–39). Я.В. Ханыков 

жергiлiктi жердегі суаттар мен құдық суының тұщылығының ерекшелігіне, салыстырмалы 

түрде Қамыс-Самар көлі маңындағы мерзімдік қоныстардағы құдық суының алғаулығына назар 

аударған (Ханыков, 1847: 28, 31). М.Я. Киттары Хан құдығының суының дәмiн қайнар суына 

теңеген (Киттары, 1849: 16). Хан құдығының үстiне үлкен шатыр құрылуы, сол кезеңдегi 

халықтың күрделi құрылыс iсiн, әрi гидротехникалық бiлiмдi игергенiнен мәлiмет бередi. И. 

Казанцев те Жәңгiр ханның басшылығымен қаздыртқан Нарын құмдарындағы құдық 

суларының таза, мөлдiр екенiн айта отырып, грунт суының тұщылығын артизиан суына теңеген 

(Казанцев, 1867: 307). 

Жәңгiр хан резиденциясы аумағындағы екi құдықтың да қабырғасы жергiлiктi Нарын 

қарағайынан сұрыптау әдiсiмен жасалынып, бiрiншiсiне аспалы шығыр, екiншiсiне қол шығыр 

орнатылды.  

№ 1 – Хан құдығының тереңдiгi 5 м., екiншiсi 4,5 м. Жергiлiктi топырақ, құмды, әрi бос, 

жұмсақ болғандықтан құдық диаметрi кең етiп қазылды. № 1-құдықта су көзi 3,5 м, № 2-

құдықта 3 м тереңдiктен көрiндi. Құдық қабырғасы опырылып құламас үшiн, сұрып негiзiн 

отырғызып, таза су шығару үшiн түбiнен тағы 1 м. ұңғып қазылды, өлi топырағы шығарылып, 

сұрыпты дәстүрлә әдіспен аяқпен тебiндеп отырғызды. Жалпы тереңдiгi ― 4 м. Хан құдығына 

қарағай сұрып Жәңгiр хан заманында өсiрiлген Жасқұс орманындағы қураған қарағайлардан 

кесiлдi.  

Бөкей Ордасы Нарын құмдарын қазiргi таңда қазылған құдықтар қабырғасын ағаш 

сұрыппен бекiту кең тараған. Сұрыптауға жергiлiктi Нарын қарағайы кесiледi. Қураған 

қарағайды уақытында кесу, ормандағы басқа тiрi ағаштарды құрт-құмырсқа түсуден қорғайды. 

Қарағай ағашы адам ағзасына пайдалы, қарағайдың пайдалы қасиетiн қазақ халқы «балқарағай» 

деген теңеумен жеткiзген. Хан құдықтарының суы Нарын құмдарының табиғи суының дәмiн 

жоймаған, мөлдiр, тұнық, әрi тұщы. Құдық суына қандай шеген салынса, сол шегеннiң дәмi 

судан бiлiнедi. Дәмi судан бiлiне қоймайтын әрине тал, шiлiк. Тал-шiлiк ағаштарын құдық 

шегенiне салу үшiн, оны көктей шауып, жұмсақ кезiнде тал бұрау жасап, құдық қабырғасына 

ширата өру қажет. Бұрынғы кезде Нарын суы 1–2 м тереңдiктен шыққан. Ал қазiргi кезде су 

тереңдеп кеткендiктен, тал бұрау салу көп талды шабуды қажет етедi, әрi тал бұрау ұзақ 

жылдарға шыдамайды. Оның үстiне тал мен шiлiк ағашы қазiргi таңда қорғалатын өсiмдiк. 

Мысалы, 1935 жылы Нарын құмдарында грунт суының деңгейi 0,90–1 м тереңдiкте 

болғандығын жазба деректер айғақтайды (Лавров, Сочеванов, 1938: 64, 70). Тал бұрау салу 

осындай суы таяз құдықтарда ыңғайлы.  

Нарын құмдарында құдық шегендеуге қолданатын өсімдіктер 

[Plants used for fortifying well walls in Naryn sands area] 

1-кесте

Table 1

Латынша атауы Орысша атауы Қазақша атауы 

Salix acutifolia Willd Шелюга Тал 

Salix alba L. Ива белая, ветла, ива древодидная Тал 

Salix caspica Pall. Ива каспийская Тал 

Salix rosmarinifolia L. Ива розмаринолистная 

Ива трехтычинковая, Лоза 

Шілік 

Tamarix elongata Ldb. Тамарикс удлиненный, гребенщик Жыңғыл 

Tamarix gracillis Willd. Тамарикс изящный Жыңғыл 

Tamarix hispida Willd. Тамарикс щетинисто волосистый Жыңғыл 

Tamarix ramosissima Ldb. Тамарикс многоветистый Жыңғыл 

Pínus Сосна Қарағай 

Нарын құмдарындағы жер асты су деңгейi әртүрлi. Арыстанғайлы, Минай, Мат мал 

шаруашылықтарында 2 м. тереңдiктi құраса, Аралсор, Хак тұзды сорының батыс бөлiгi т.б. 

жерлерiндегi сайларда су 3–5 м. тереңдiктен шығады. Я.В.Ханыков Хак тұзды сор аймағындағы 

ауыз су тереңдігін 1–3,5 фут деп көрсеткен (Ханыков, 1847: 31). А.Харузин Хак сор суларының 

сипатын «айна секілді» деп сипаттаған (Харузин, 1888: 59–60). Бұл жазба деректер Нарын 

құмдарының жер асты суларымен қатар, жер үсті сор суларының да өз ерекшелігі барын 

айғақтайды.  

Каспийдiң солтүстiк аңғарындағы Нарын құмдарында су тұщы әрi минералданған 

болғандықтан сайлы, опат жерлерден құдық қазу қарқынды қалыптасқан (Якубов, 1955: 78; 

Лавров, Сочеванов, 1938: 64). 2018 жылы жүргiзiлген далалық барлау барысында осы өңiдiң 

жерасты суының сапасы жергiлiктi құдық суымен анықталды. «Мат» малшы ауылынан 

қарағайдан сұрыпталған құдықтың бiрiнен алынған су үлгiсiне келесiдей минералдарға 

сараптама жасалынды. Нәтижесiнде Мат суының ауыз суға жарамды әрi тұщы су екенi 

анықталды: натрий, мг/л – 105,5; кальций, мг/л – 68,8; магний, мг/л – 27,8; хлорид-ионы, мг/л – 

39,8; сульфат-ионы, мг/л – 105,6; нитрат-ионы, мг/л – 220,0. 

2019 жылы қайта қалпына келтiрiлген екi құдықтың қабырғасына Нарын қарағайының 

қураған дiнiнен кесiп салынуы, құдықтың ұзақ қызмет етуiне себеп болары сөзсiз. ХХ ғасырда 

ауылға қызмет еткен «Казенный» деген атпен белгiлi болған Хан ордасының шығыс қапталынан 

қазылған құдық та қарағай ағашпен сұрыпталған едi. Осы жердегi жерасты су деңгейiн бақылау 

үшiн 1 метр болатын беткi қабатына қазба жүргiзiлген «Казенный» құдығының бұрышынан 

көлемi 25х25 см болатын ойық түсiрiлдi, 0,5 м тереңдiктен су шықты, яғни бұл жерде су 1,5 

метрден өнiп тұр.  

3-cурет. «Казенный» құдығы. Көмiлген. Аршу, қазу барысында көрiнген ағаш сұрыпы. «Хан Ордасы» қорық-музей аумағы 

[Fig. 3. Well “Kazenny”. The slump of the well which is visible after cleaning and excavation.  

The territory of the museum-reserve “Khan Ordasy”] 

«Казенный» құдығы мен 1-шi құдықтың арасы шамамен 1,5 км. Бiрiншi 

реконструкциялық құдықпен бiр деңгейде тұрғанымен екеуiнiң жер асты су жолы екi түрлi. Екi 

құдықтың да iшкi сұрып көлемi 1,60х1,60 м. Екеуiнiң де ернеуi 2х2 м етiп алынды. Екi құдық та 

тек ауыз су алуға арналғандықтан ернеуi тар алынған (4–6-сурет). Мал суғаруға арналған 

құдықтар ернеуi кең 3–4 м, ал iшкi сұрыпы кемi 2х2 м етiп алынады. Екi құдық әрқайсысының 

сұрыптары 3,5 куб ағашты қамтыды.  

4-cурет. № 1-құдықтың iшкi cұpыпының деңгейi

[Fig. 4. The height of the inner frame of the well No 1]

5-cурет. №1 құдықтың қайта қалпына келтiрiлген нұсқасы

[Fig. 5. General view of the reconstruction of the well No 1]

6-cурет. №1 құдық қабырғасын бекiткен сұрыптың жалпы көрiнiсi

[Fig. 6. General view of the inner frame of the well No.1] 

БҚО, Жаңақала өңiрiнде қатқыл жерден қазылған құдықтың қайыр суын шығаруға 

қолшығыр көмегiн қолдану кездеседi. Су көзi толық ашылғанда су қатты өнiп тазартпай қояды. 

Сол уақытта қайыр су тұнық, таза су қорына айналады.  

«№ 1-құдық» суының құрамын анықтау мақсатында 43 элементке кеңейтiлген химиялық 

сараптама жүргiзiлiп, соның iшiнде ауыз су үшін жарамды күмiс, магний, каллий, кальций, бор 

сияқты 38 элемент бары және 1 литр суға 50,0 нг күмiс анықталды бары анықталды. Қазақы 

дәстүрлi танымда мұндай суды «күмiс су» деп атаған (2-кесте). 

«№1-құдық» суының химиялық сараптамасы (Әл-Фараби атындағы ҚазҰУ, Физика-химиялық әдістерді зерттеу және сараптама 

орталығы. 31.09.2019). 

[Chemical analysis of well №1 (Al-Farabi KazNU, Center of Physical-Chemical Research and Expertise. 31.09.2019)] 

2-кесте

Table 2

№ 

п/п 

Су құрамындағы химиялық элементтер 

атауы 

Нақты алынған нәтиже, өлшем бірлігі ПДК СП № 209, өлшем 

бірлігі 

1 Сутегі көрсеткіші 6,508 6-9 арасы

2 Жалпы минерализация (құрғақ қалдық) 800 1000 (1500) 

3 Мұнайлық өнім анықталмады 0,1 

4 Алюминий (Al 3+) 0,150 мкг/л 0,5 мг/л 

5 Барий (Ba 2+) 21,0 мкг/л 0,1 

6 Бериллий (Be 2+) анықталмады 0,0002 

7 Бор (B) 360 мкг/л 0,5 

8 Темір (Fe) 31,0 мкг/л 0,3 (1,0) 

9 Кадмий (Cd) анықталмады 0,001 

10 Марганец (Mn) 41,0 мкг/л 0,1 (0,5) 

11 Мыс (Cu) 1,80 мкг/л 1,0 

12 Молибден (Mo) 7,70 мкг/л 0,25 

13 Мышьяк (As) анықталмады 0,05 

14 Никель (Ni) 1,10 мкг/л 0,1 

15 Нитраттар (NO3) 17,007 45 

16 Сынап (Hg) анықталмады 0,0005 

17 Қорғасын (Pb) 71,0 нг/л 0,03 

18 Селен (Se) 0,890 мкг/л 0,01 

19 Стронций (Sr 2+) 270 мкг/л 7,0 

20 Сульфаттар (SO4) 350 500 

21 Хлоридтер (CL) 215,98 мг/л 350 мг/л 

22 Хром (Cr 6+) 0,340 мкг/л 0,05 

23 Цинк (Zn 2+) 2,00 мкг/л 5,0 

24 Литий (Li) 28,0 мкг/л – 

25 Магний (Mg) 13,0 мг/л – 

26 Калий (K) 16,0 мг/л – 

27 Кальций (Ca) 3,80 мг/л – 

28 Скандий (Sc) 74,0 нг/л – 

29 Титан (Ti) 0,140 мкг/л – 

30 Ванадий (V) 1,20 мкг/л – 

31 Кобальт (Co) 80,0 нг/л – 

32 Цинк (Zn) 2,00 мкг/л – 

33 Галлий (Ga) 0,350 мкг/л – 

34 Германий (Ge) 48,0 нг/л – 

35 Рубидий (Rb) 1,80 мкг/л – 

36 Цирконий (Zr) 23,0 нг/л – 

37 Палладий (Pd) 0,170 мкг/л – 

38 Күміс (Ag) 50,0 нг/л – 

39 Қалайы (Sn) 12,0 нг/л – 

40 Сурьма (Sb) 79,0 нг/л – 

41 Вольфрам (W) 68,0 нг/л – 

42 Рений (Re) 60,0 нг/л – 

43 Уран (U) 2,00 мкг/л – 

Екiншi құдықтың суы өнiмдi әрi мол шықты. Суы тiптi қатты өнiп, қабырғасын опырып 

құлатып, сырыпты бұзып жiбердi. Музей қызметкерлерiнiң табандылығы арқасында опырылған 

құдық қайта аршылып, жұмыстар әрi қарай сәттi жалғасты. Құдық суымен салыстырмалы 

сараптау жасау үшiн этномедициналық мақсатта қолданатын жергiлiктi жердiң жер үстi суының бiр 

үлгiсi сулы-батпақты массасына да сараптама жасалды. Ауылдың шығыс жағындағы ойпатқа 

жиналатын қар, жаңбыр суы тартылғанмен орны қаққа айналмай, сулы қара майлы батпақты масса 

болып тұрады. Жергiлiктi халық сулы қара батпақты буын ауруларын емдеу үшiн сырттай сылауға, 

бұлауға жылытып пайдаланады. Массаны денеде кепкенше ұстап, жуып тастайды. Экспедиция 

барысында осы халық емдiк деп танитын сулы қара батпаққа химиялық сараптама жасалынып, 

б р сищт40 элемент анықталды (3-кесте). 

«Хан ордасы» ауылынан алынған жер үсті батпақты сайының сулы массаның химиялық сараптамасы (әл-Фараби атындағы 

ҚазҰУ, Физика-химиялық әдістерді зерттеу және сарапмата орталығы. 31.09.2019) 

[Chemical analysis of underground wet mud at the «Khan Ordasy» village (Al-Farabi KazNU, Center of Physical-Chemical Research and 

Expertise. 31.09.2019)] 

3-кесте

Table 3

№ Анықталған көрсеткіштердің атауы Өлшем бірлігі Нақты алынған нәтиже 

1 Натрий (Na) г/кг 3,96 

2 Магний (Mg) г/кг 1,90 

3 Алюминий (Al) г/кг 1,47 

4 Калий (K) г/кг 0,222 

5 Кальций (Ca) г/кг 2,22 

6 Темір (Fe) г/кг 15,5 

7 Стронций (Sr) г/кг 0,106 

8 Литий (Li) мг/кг 2,22 

9 Бор (B) мг/кг 7,28 

10 Скандий (Sc) мг/кг 0,285 

11 Титан (Ti) мг/кг 66,5 

12 Ванадий (V) мг/кг 2,69 

13 Хром (Cr) мг/кг 0,317 

14 Марганец (Mn) мг/кг 99,7 

15 Кобальт (Co) мг/кг 0,522 

16 Никель (Ni) мг/кг 2,22 

17 Мыс (Cu) мг/кг 0,712 

18 Цинк (Zn) мг/кг 4,12 

19 Галлий (Ga) мг/кг 0,665 

20 Германий (Ge) мг/кг 0,427 

21 Рубидий (Rb) мг/кг 2,22 

22 Иттрий (Y) мг/кг 0,601 

23 Цирконий (Zr) мг/кг 1,58 

24 Ниобий (Nb) мг/кг 0,122 

25 Палладий (Pd) мг/кг 0,130 

26 Цезий (Cs) мг/кг 0,237 

27 Барий (Ba) мг/кг 13,1 

28 Лантан (La) мг/кг 2,06 

29 Церий (Ce) мг/кг 6,17 

30 Празеодим (Pr) мг/кг 0,633 

31 Неодим (Nd) мг/кг 2,69 

32 Самарий (Sm) мг/кг 0,522 

33 Европий (Eu) мг/кг 0,117 

34 Гадолиний (Gd) мг/кг 0,522 

35 Диспрозий (Dy) мг/кг 0,443 

36 Иттербий (Yb) мг/кг 0,222 

37 Вольфрам (W) мг/кг 0,152 

38 Платина (Pt) мг/кг 0,190 

39 Қорғасын (Pb) мг/кг 3,64 

40 Уран (U) мг/кг 0,348 

Құдық суын шығаруға арналған құрсаулы шелек 

Құдық түрлерiн зерттеу, құдықтың терең, таяздығына қарай қолданылған шелек түрлерi 

мен олардың жасалуының дәстүрлi әдiстерiн талдауға алып келедi. Құдық шелектерiнiң қандай 

да түрi болмасын оларды су шығару үшiн, адамның, малдың тiршiлiгiн сумен қамтамасыз ету 

үшiн пайдаланған (Қазақтың этнографиялық, 2017: 4 т., 781). Қазiргi таңдағы дайын өнiм тауары 

ретiндегi шелектер, т.б. су ыдыстары, байырғы шелектер, байырғы су ыдыстарының түрлерi мен 

олардың жасалуының дәстүрлi әдiстерi қандай болған деген сауалдың шешiмiн табуға 

жетелейдi.  

Құдықтардың құрсаулы шелегiн, сабын, су iшетiн саптыаяғын қайта қалпына келтiрген 

Т. Жүргенов атындағы Ұлттық Өнер Академиясының Сәндiк қолданбалы өнер кафедрасының 

маманы, ағаш шеберi — Мақсат Мағзумов. Екi шелектiң де құрсауын соққан, шекiген темiр 

ұстасы, зергер — Естай Даубаев. Бiрiншi Хан құдығының шелегi келесiдей дәстүрлi әдiспен 

жасалды: бiрнеше жыл кептiрiлген жұмыр ағаш дiңiн екiге жарып, ортасын ұңғып ойылады; екi 

ойық ағаш бөлiгiн, бiрiктiрiп, қайта қиюластыру үшiн, ағаштан қысқа дөңгелек шыбық тәрiздi 

етiп жонылған шеге жасалады; жақтауларына шeгенi отырғызатын арнайы ойық ойылады; ағаш 

шеге арқылы бiрiктiрiп алған соң, ағаш шелектi суға салады, сонда әлгi шеге iсiнiп, орнына 

берiк болып қатып қалады; ағаш суға салғанда жарылмас үшiн, иiнiн қандыру үшiн дайын ағаш 

шелектi қатты шыжғырылған майға қазанға салып қуырады. Құрастырып жасағандықтан, берiк 

болу үшiн темiр құрсау орнатылып, оның өн бойына қанатты қошқармүйiз оюы шекiлдi. Шелек 

бауы кендiр жiптен өрiлдi. Сиымдылығы – 8 л. 



Еdu.e-history.kz 2023. 10 (1) 

191 

7-cурет. Құрастырылмалы ағаш шелек үшін ағаш дiңiнiң ойылған бөлiктерi

[Fig. 7. Carved trees for a composite wooden bucket] 

Екiншi Хан құдығының шелегi бүтiн ағаштан бүтiн ойылған. Ағаш шелектiң бұл түрi 

келесiдей дәстүрлi әдiспен жасалған: кесiлген ағаш дiнiнiң сыртын арқанмен қатты етiп буып 

тастап, дiн ортасына сексеуiл шоғын салып күйдiредi; шоғы ағашты баяу күйдiруi үшiн жәймен 

желпуiшпен үрлеп отырады; шоқты шығарып, қүйген ағаш орнын ұңғып алып тастап отырады; 

шоқты осылайша қайта қайта салып, ағашты тереңдетiп күйдiру үшiн желпiп отырады; қажеттi 

тереңдiкке дейiн ойылып болғанда ағаштың иiнi қану үшiн дайын шелектi шыжғырылған майға 

қуырып алып, кепкен соң ара балы шырынымен сылайды. Сиымдылығы 5 литр су кететiн 

тереңдiкке дейiн ұңғылған. Ағаш шелектi ұңғу әдiсi келi жасау әдiсiне ұқсайды (7–8-сурет). 

а ә 

8-cурет. Құдықтың ағаш шелек реконструкциясы: а) құрастырылған; ә) бүтiн ойылған

[Fig. 8. Reconstruction of buckets for a well: a) prefabricated; b) solid cut] 

Қазiргi таңда Қазақстан музейлерiнiң қай-қайсысында болмасын су сақтауға, су iшуге 

арналған ыдыстар саны шектеулi, кей музейлерде мүлдем кездеспейтiнi анық. Көн шелек, терi 

шелек, мес қауға, терi қауға сияқты, терiден жасалынған сыйымдылығы үлкен шелектердiң 

сақталмауы, олардың тарихи реконструкциясын шығару мақсатын ортаға қояды. Хан құдықтары 

үшiн тапсырыспен жасалған ағаш шелектiң қайта қалпына келтiрiлген нұсқасы осы мақсаттың 

нәтижесi. Қазақстан музейлерi тарихында алғаш болып жасалған осы екi ағаш шелек 

реконструкциясы «Хан Ордасы» қорық-музейiнiң пайдалануына берiлдi. 

Аспа шығыр 

Реконструкция жасалған № 1-құдыққа су шығаруға аспа шығыр да дәстүрлі әдіспен орнату 

жоспарланғанда өңірдегі аспа шығырларға алдын-ала зерттеу жүргізілді. Құдықтардың тал, қарағай, 

жыңғыл шеген түрлерiне су тарту үшiн аспа шығырлардың орнатылуы дәстүрлi гидротехникалық 

бiлiмнiң нәтижесi. Аспа шығыр — таяз құдықтардан бастап, тереңдiгi 5–10 м-ге дейiн болатын 

құдықтан су тартуға адам еңбегiн жеңiлдету үшiн орнатылған қондырғы. Баған түрiнде орнатылған 

ағашы дере деп аталып, биiктiгi 3–5 м. болатын бөренеден жасалады (Қараңыз: 5-сурет). Деренiң 

жоғарғы жағына ұзын жеңiл ағаш қанатты ұстап тұратын, қозғалысқа келтiретiн шығыршық 

орнатылады. Деренiң қанат орнатылатын жоғарғы бөлiгi қармақ деп аталады. Шығыршықты осы 

қармаққа орнатады. Қанаттың бiр басына арқан/жiп немесе темiр сым арқылы қауға, екiншi қанаттың 

басына темiрден жүк немесе бастырық байланады. Жүк ретiнде темiр орнына ертеде ағаш бөрененiң 

бөлiгiн де орнатқан. Жүктiң салмағы су толған қауға салмағымен тепе-тең болуы керек. Аспаға 

орнатылатын қауғаның сиымдығы 10 литр шамасында болған. Қанаттың басына байланатын арқан 

жергiлiктi жерде жiп деп атала бередi. Жiпке ағаш сап, сапқа қауға байланады    (9-сурет). Саптың бiр 

басына жiп өткiзетiн, екiншi басына қауғаны байлайтын жiп өткiзетiн тесiк жасайды. Арқан/жiп 2 немесе 

3 тiндi болып келедi.  

Қорытынды

Хан Ордасында табиғи ағын судың болмауы, жергiлiктi халықтың дәстүрлi гидротехникалық

халық бiлiмнiң ерекше түрiн игеруiне алып келдi. Құдық түрлерiн зерттеу, құдықтың терең, 

таяздығына қарай қолданылған шелек түрлерi мен олардың жасалуының дәстүрлi әдiстерiн талдауға 

алып келдi. Құдық шелектерiнiң қандай да түрi болмасын оларды су шығару үшiн, адамның, малдың 

тiршiлiгiн сумен қамтамасыз ету үшiн пайдаланған. Құдықтармен бiрге олардың құрсаулы 

шелектерiнiң де қайта қалпына келтiрiлуi, аспа шығырдың орнатылуы бүтiн бiр келбеттi бередi. 

Құдықтың ағаш сұрыпталуы қорық құрамындағы басқа ағаш ғимараттармен үйлесiм тауып тұрды. 

Құдық реконструкциясы отандық «музейлік этнография» ғылымында атқарылған тұңғыш тәжірибе. 

ДЕРЕККӨЗДЕР 

БҚОМА — Батыс Қазақстан облыстық мемлекеттік архиві. 

«Хан Ордасы» қорық-музейi — Батыс Қазақстан облыстық Хан Ордасы тарихи-мәдени, архитектуралық-

этнографиялық музей-қорығы.  

